ՆԱԽԱԳԻԾ

ՀԻՄՆԱՎՈՐՈՒՄ

 ՈՐՈՇՄԱՆ ԸՆԴՈՒՆՄԱՆ

	Ընթացիկ իրավիճակը և իրավական ակտի ընդունման անհրաժեշտությունը.
2021 թվականի օգոստոսի 26-ի ԱԺՕ-002-Ն որոշմամբ հավանության արժանացած ՀՀ կառավարության ծրագրի Իրավունք և արդարադատություն վերտառությամբ 5-րդ բաժնի Քրեակատարողական և պրոբացիայի ոլորտի բարեփոխումներ վերտառությամբ 5.6-րդ գլխում ամրագրվել է, որ Կառավարությունը պետք է շարունակի քայլեր ձեռնարկել պրոբացիայի ինստիտուտի զարգացման և կատարելագործման ուղղությամբ: Արդեն իսկ ընդունված Քրեական և Քրեական դատավարության օրենսգրքերի հենքով իրավական համակարգում ներդրված` ազատությունից զրկելուն այլընտրանք հանդիսացող նոր պատժատեսակների և խափանման միջոցների արդյունավետ կիրառման նպատակով Պրոբացիայի ծառայությունը զինվելու է էլեկտրոնային հսկողության համար անհրաժեշտ միջոցներով և ենթակառուցվածքներով:
Հարկ է նկատել, որ ՀՀ քրեական դատավարության օրենսգրքի անցումային դրույթների համաձայն՝ տնային կալանք և վարչական հսկողություն խափանման միջոցներն ուժի մեջ են մտնելու 2023 թվականի հունվարի 1-ից:
Այլ կերպ՝ թե՛ ՀՀ քրեական նոր օրենսգիրքը, թե՛ ՀՀ քրեական դատավարության նոր օրենսգիրքը նախատեսում են Կառավարության ծրագրի նշված կետի կատարմանն ուղղված կարգավորումներ: 
Մասնավորապես.
Տնային կալանքը մեղադրյալի ազատության այնպիսի սահմանափակում է, որի ընթացքում նա պարտավոր է չլքել դատարանի որոշման մեջ նշված բնակության տարածքը: Դատարանի որոշմամբ մեղադրյալին կարող է արգելվել նաև՝
1) ունենալ նամակագրություն, հեռախոսային խոսակցություններ, օգտվել հաղորդակցության  այլ  ձևերից, այդ թվում՝ փոստային առաքանուց, կամ
2) շփում ունենալ որոշակի անձանց հետ, կամ իր բնակության վայրում հյուրընկալել այլ անձանց:
Վարչական հսկողությունը մեղադրյալի տեղաշարժման և գործողությունների ազատության սահմանափակումն է, որի պայմաններում նա պարտավոր է ոչ հաճախ, քան շաբաթը երեք անգամ գրանցվել դատարանի որոշման մեջ նշված վայրի իրավասու մարմնում: Դատարանի որոշմամբ մեղադրյալին կարող է արգելվել նաև`
1)   առանց վարույթն իրականացնող մարմնի թույլտվության փոխելու մշտական կամ ժամանակավոր բնակության վայրը՝ համայնքը, իսկ Երևան քաղաքում՝ վարչական շրջանը.
2)  այցելելու որոշման մեջ նշված որոշակի վայրեր.
3)  հաղորդակցվելու որոշակի անձանց հետ.
4)  օրվա որոշակի ժամերին լքելու իր բնակության տարածքը, սակայն ոչ ավել, քան 12 ժամը:
ՀՀ քրեական նոր օրենսգիրքը նախատեսում է ազատազրկմանն այլընտրանք հանդիսացող նոր պատժատեսակ, որը ազատության սահմանափակումն է: Այս պատժատեսակը դատապարտյալին, առանց հասարակությունից մեկուսացնելու, տնային պայմաններում հսկողության տակ պահելու հետ կապված այլընտրանքային պատիժ է, որը կարող է կիրառվել օրենքով նախատեսված որոշակի հանցագործությունների համար քրեական պատասխանատվության ենթարկվող անձանց հստակ սահմանված շրջանակի նկատմամբ։
Թե՛ նշված խափանման միջոցները, թե՛ նշված նոր պատժատեսակը օբյեկտիվորեն հնարավոր է կիրառել էլեկտրոնային հսկողության միջոցների օգնությամբ, որոնք անձը կարող է կրել կամ ձեռքին, կամ ոտքին:
Հարկ է ընդգծել, որ էլեկտրոնային հսկողության ներդնումը պայմանավորված է ինչպես վերականգնողական արդարադատության սկզբունքների արմատավորմամբ, այնպես էլ պետության կողմից ֆինանսական համապատասխան միջոցների տնտեսմամբ: Հատկանշական է, որ օրենսդրական հիմքերի նախատեսմանը զուգահեռ՝ ՀՀ արդարադատության նախարարության կողմից 2021 թվականին (շարունակվել են 2022 թվականին) ակտիվ քայլեր են իրականացվել էլեկտրոնային հսկողության միջոցների ձեռքբերման ուղղությամբ. 
· Ապահովվել է ֆինանսական միջոցների անհրաժեշտ հատկացումը.
· Քննարկումներ են իրականացվել էլեկտրոնային հսկողության միջոցներ արտադրող տեղական և արտասահմանյան կազմակերպությունների հետ՝ դիտարկելու նշված միջոցների տեխնիկական բնութագրերը, դրանք պիլոտային կարգով կիրառելու հնարավորությունները.
· Թե՛ տեղական, թե՛ արտասահմանյան ընկերությունները պիլոտային տարբերակով փորձարկել են իրենց արտադրանքը ՀՀ արդարադատության նախարարության պրոբացիայի ծառայությունում, կազմակերպվել են աշխատաժողովներ.
· Մասնագիտացված կազմակերպություններից ստացված տեխնիկական բնութագրերի, ինչպես նաև ՀՀ արդարադատության նախարարության կողմից վեր հանված կարիքների հաշվառմամբ մշակվել է էլեկտրոնային հսկողության միջոցների տեխնիկական առաջադրանքը՝ հաշվի առնելով այն, որ նշված միջոցները ձեռք են բերվելու մրցութային կարգով:
· Մշակված տեխնիկական առաջադրանքի հենքով 2021 թվականին հայտարարվել է պայմանով գնման մրցույթ, որի արդյունքներով 2021 թվականին հաղթող մասնակից չի ճանաչվել, այնուհետև 2022 թվականին հայտարարվել է երկրորդ մրցույթը, որի արդյունքներով առկա է հաղթող ճանաչված մասնակից՝ «ENIGMA information protection Systems Ltd.» ՍՊԸ (2022 թվականի ապրիլի 12-ին կնքված ՀՀԱՆ-ԲՄԱՊՁԲ-22/18 ծածկագրով պայմանագիր):
Հարկ է արձանագրել, որ գնման հայտով նախատեսվում է ձեռք բերել էլեկտրոնային հսկողության համակարգ, որը բաղկացած է.
· Էլեկտրոնային հսկողության շղթայից (200 միավոր),
· Ներտնային վերահսկման սարքից (150 միավոր),
· Կառավարման ծրագրային համակարգից,
· Սերվերային համալիրից։
Բացի այդ, գնման հայտում ամրագրված է, որ hաղթող ընկերությունը պարտավորվում է իրականացնել  աշխատակիցների վերապատրաստում՝ համակարգը շահագործման հանձնելու վավերագրի ստորագրման պահի դրությամբ: Ըստ այդմ, կկազմակերպվեն լրացուցիչ վերապատրաստման դասընթացներ, որոնք հնարավորություն կտան պրոբացիայի ծառայողներին ձեռք բերել անհրաժեշտ հմտություններ:
Այս համատեքստում հարկ է նշել, որ անհրաժեշտ ֆինանսական միջոցները ՀՀ կառավարության 2022 թվականի հունիսի 17-ի N 901-Ն որոշմամբ տրամադրվել են ՀՀ արդարադատության նախարարությանը՝ համակարգչային էլեկտրոնային հսկողության համակարգերի ձեռքբերման համար, իսկ հաղթող մասնակցի հետ համաձայնագիրը կկնքվի մոտակա օրերի ընթացքում: 
Հատկանշական է, որ ՀՀ արդարադատության նախարարությանն էլեկտրոնային հսկողության միջոցների կիրառման նպատակով անհրաժեշտ են շուրջ 250 միավոր սիմ-քարտեր (200-ը փաստացի կիրառվելու են, իսկ 50-ը նախատեսված են արտադրական գործընթացում տեղադրման ընթացքում հնարավոր վնասման դեպքում փոխարինելու համար):
Մասնավորապես՝ էլեկտրոնային հսկողության միջոցների տեխնիկական բնութագրի համաձայն մեկ սարքն ամսական ծախսում է շուրջ 500 մեգաբայթ ինտերնետ: Բացի այդ, էլեկտրոնային հսկողության միջոցներն աշխատում են 2G/3G կապով (ի գիտություն, որ 4G քարտերը ևս կիրառելի են, սակայն սարքը 4g կապի հնարավորություն չունի): 
Էլեկտրոնային հսկողության միջոցներին անխափան գործելու համար 2G կապի դեպքում անհրաժեշտ է շուրջ 50 կբ/վ արագությամբ համացանցին հասանելիություն, իսկ 3G կապի դեպքում` շուրջ 144 կբ/վ:
Անհրաժեշտ է նաև, որ սիմ-քարտերն ունենան զանգ կամ նամակ ստանալու հնարավորություն և կապը անխափան լինի ՀՀ ամբողջ տարածքում:
Ըստ այդմ, պաշտոնական գրությամբ և բոլոր վավերապայմաններով ՀՀ արդարադատության նախարարության կողմից հարցում է ուղարկվել ՀՀ 3 խոշոր օպերատորներին՝ «ՅՈՒՔՈՄ», «ՄՏՍ ՀԱՅԱՍՏԱՆ» և «ՏԵԼԵԿՈՄ ԱՐՄԵՆԻԱ», մեկ քարտի ամսական սպասարկման գնառաջարկ ստանալու համար:
Ստացվել են հետևյալ գնառաջարկները (գրությունները ներկայացվում են կից)՝
1. «ՄՏՍ ՀԱՅԱՍՏԱՆ»՝ 250 ՀՀ դրամ.
2. «ՅՈՒՔՈՄ»՝ 1000 ՀՀ դրամ.
3. «ՏԵԼԵԿՈՄ ԱՐՄԵՆԻԱ»՝ 1050 ՀՀ դրամ:
	Գործընթացի մեխը կայանում է նրանում, որ սիմ-քարտերը Հայաստանի Հանրապետությունից պետք է ուղարկվեն Լեհաստանի Հանրապետություն, որտեղ հաղթող ճանաչված լեհական կազմակերպությունն արտադրական պրոցեսում դրանք զմռսելու է 200 միավոր շղթայի մեջ, այլ կերպ Հայաստանի Հանրապետությունում դրանք այլ օպերատորի քարտով փոխելու կամ նոր քարտ տեղադրելու հնարավորություն առկա չէ:
	Բացի այդ, գնման ընդհանուր ընթացակարգով առաջ գնալու պարագայում անհրաժեշտ կլինի շուրջ 40 օր հաղթող մասնակից ճանաչելու համար՝ չհաշված սիմ-քարտերը Հայաստանի Հանրապետությունից Լեհաստանի Հանրապետություն ուղարկելու ժամանակահատվածն այն պայմաններում, երբ համաձայնագրի կնքման պահից հաղթող ճանաչված մասնակիցը պարտավորված է էլեկտրոնային հսկողության սարքավորումների համալիրը 60 օրյա ժամկետում մատակարարել Հայաստանի Հանրապետություն:
	Հատկանշական է, որ գործընթացի կազմակերպման տեսանկյունից առավել արդարացված կլիներ սիմ քարտերի ձեռքբերման գնման ընթացակարգն իրականացնել  էլեկտրոնային հսկողության սարքավորումների համալիրի գնման ընթացակարգի հետ համատեղ, սակայն այս կապակցությամբ հարկ է փաստել, որ նախ Հայաստանի Հանրապետությունում համանման սարքեր արտադրող կազմակերպություն առկա չէր, երկրորդ Հայաստանի Հանրապետությունը նմանատիպ սարքավորումների ձեռք բերման փորձառություն չի ունեցել և հնարավոր չէր բոլոր ռիսկերը նախապես կանխագուշակել (մասնավորապես, որ սիմ-քարտերը զմռսվող են և հնարավոր չէ դրանք տեղադրել արտադրական գործընթացից հետո): Ամեն դեպքում առկա է իրավիճակ, երբ սիմ քարտերի ձեռքբերումը մեկ անձից գնման ընթացակարգով չիրականացնելու պարագայում կստեղծվի խնդրահարույց իրավիճակ պետության պոզիտիվ պարտավորությունների չկատարման ասպեկտից:
	Առաջարկվող կարգավորման բնույթը.
	Հաշվի առնելով վերոգրյալը՝ մշակվել է «Մեկ անձից գնման ընթացակարգով գնման գործընթաց կազմակերպելու մասին» ՀՀ կառավարության որոշման նախագիծը (այսուհետ՝ Նախագիծ), որով առաջարկվում է անհետաձգելի համարել 2022 թվականի ապրիլի 12-ին կնքված ՀՀԱՆ-ԲՄԱՊՁԲ-22/18 ծածկագրով պայմանագրով ձեռք բերվող Համակարգչային էլեկտրոնային հսկողության համակարգերի գործարկման համար անհրաժեշտ սիմ քարտերի և դրանց սպասարկման գնման կարիքը:
	
	Նախագծի մշակման գործընթացում ներգրավված ինստիտուտները, անձինք 
Նախագիծը մշակվել է ՀՀ արդարադատության նախարարության կողմից:

	Ակնկալվող արդյունքը.
	Նախագծի ընդունմամբ կստեղծվեն անհրաժեշտ նախադրյալներ 2022 թվականի ապրիլի 12-ին կնքված ՀՀԱՆ-ԲՄԱՊՁԲ-22/18 ծածկագրով պայմանագրի կատարումն ապահովելու համար և դրանով իսկ ՀՀ քրեական և ՀՀ քրեական դատավարության նոր օրենսգիրքով նախատեսված էլեկտրոնային հսկողության միջոցների կիրառումն ապահովելու նպատակով:

	Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունմամբ նախատեսվում է «ՄՏՍ ՀԱՅԱՍՏԱՆ» ՓԲԸ-ի հետ կնքել 200 միավոր սիմ-քարտի 4 ամսվա սպասարկման պայմանագիր` 2022 թվականի սեպտեմբեր ամսից մինչև տարեվերջ: Ըստ գնառաջարկի ստացվում է հետևյալ պատկերը.
· Մեկ քարտի ամսական սպասարկման վճար՝ 250 ՀՀ դրամ.
· 200 քարտի ամսական սպասարկման վճար՝ 50.000 ՀՀ դրամ.
· 200 քարտի 4 ամսվա սպասարկման վճար՝ 200.000 ՀՀ դրամ:
Այլ կերպ՝ 4 ամսվա սպասարկման պայմանագիրը կարժենա 200.000 ՀՀ դրամ (քարտերը տրամադրվելու են անվճար): 200.000 ՀՀ դրամ ծախսը ՀՀ արդարադատության նախարարությունը կիրականացնի «Հայաստանի Հանրապետության 2022 թվականի պետական բյուջեի կատարումն ապահովող միջոցառումների մասին»  Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման «1120. Քրեակատարողական ծառայություններ» ծրագրի «11002. Պրոբացիայի ծառայություններ» միջոցառման «կապի ծառայություններ» տնտեսագիտական դասակարգման հոդվածի շրջանակներում հատկացված միջոցների հաշվին:


Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագծի ընդունման անհրաժեշտությունը պայմանավորված է 2021 թվականին ՀՀ քրեական օրենսգրքի և ՀՀ քրեական դատավարության օրենսգրքի ընդունմամբ, ինչպես նաև բխում է 2021 թվականի օգոստոսի 26-ի ԱԺՕ-002-Ն որոշմամբ հավանության արժանացած ՀՀ կառավարության ծրագրի Իրավունք և արդարադատություն վերտառությամբ 5-րդ բաժնի Քրեակատարողական և պրոբացիայի ոլորտի բարեփոխումներ վերտառությամբ 5.6-րդ գլխից:
6

